
                                            ՆԵՐԱԾՈՒԹՅՈՒՆ 

  

         Ուսուցման  գործընթացը բարդ է և բազմակողմանի, որը արդյունավետ 

կազմակերպելու համար պետք է հաշվի առնել ինչպես ուսուցչի, այնպես էլ սովորողի 

գործուն մասնակցությունը: Ուսուցիչը, տարբեր մեթոդներ գործադրելով, պետք է 

բարձրացնի սովորողի գործունեությունը դասերին, նա պետք է սովորողին 

տրամաբանելու և ստեղծագործելու հնարավորություն տա և դիտի նրան ոչ միայն 

կրթության և ուսումնառության օբյեկտ, այլև սուբյեկտ ու մասնակից , որը պետք է 

պատասխանատվությամբ վերաբերվի ուսումնական գործընթացին: Սովորողը պետք է 

կարողանա դրսևորել ինքնուրույնություն, հետազոտելու և ստեղծագործելու կամք ու 

ցանկություն: Այս առումով սովորողների կրթության և դաստիարակության 

գործընթացում շատ կարևոր է միջառարկայական կապերի իրականացումը: 

Մանկավարժության մեջ միջառարկայական կապերի հիմնահարցին անդրադարձել են   

մեծ մանկավարժներ Յ. Կոմենսկին, Կ. Ուշինսկին, Խ. Աբովյանը և ուրիշներ, ովքեր այն 

համարել են ուսուցման  բարելավման կարևոր միջոց:  

         Միջառարկայական կապերով դասավանդումը որոշակի գործողությունների 

հաջորդականությունների, հնարների համադրություն է, որոնք իրականացվում են 

տրված առաջադրանքը կատարելու նպատակով և հնարավորություն են տալիս 

սովորողներին գործնական առաջադրանքների միջոցով, ինքնուրույն ձեռք բերել 

գիտելիքներ՝ տարբեր առարկաների գիտելիքները ինտեգրելով: Միջառարկայական 

ինտեգրումը իրենից ներկայացնում է տարբեր ուսումնական առարկաների և ծրագրերի 

փոխադարձ համաձայնեցման գործընթաց: Միջառարկայական կապերի օգտագործումը 

հնարավորություն է տալիս միևնույն առարկայի կամ երևույթի, անձի և իրադրության 

մասին, տարբեր առարկաներից ձեռք բերված գիտելիքներն ու տեղեկությունները  

միավորել մեկ ընդհանուր համակարգի մեջ: Դա օգնում, է բացատրվող նյութի ճիշտ ու 

խոր յուրացմանը, անցածի ու անցնելիքի միջև տրամաբանական կապերի ստեղծմանը, 

ձեռք բերված գիտելիքների ու կարողությունների փոխանցմանն ու օգտագործմանը, որը 

զարգացնող մեծ արժեք ունի սովորողների համար:  Այսպիսի  դասավանդման 

տեխնիկան նպաստում է  աշակերտների տարբեր հմտությունների, կարողությունների  

ընդլայնմանը, զարգացնում բազմաբնույթ մտածողությունը: 

      Միջառարկայական կապերի օգտագործումը իր որոշակի տեղը պետք է ունենա 

ուսումնական աշխատանքի ընդհանուր համակարգում,  յուրաքանչյուր նյութի 

ուսումնասիրության ընթացքում։ Դասի ժամանակ կամ նյութի ուսումնասիրության 

ընթացքում միջառարկայական կապերը կարող են օգտագործվել երեք տարբեր 

պահերին՝ նայած անհրաժեշտությանը և նյութի բնույթին.  

1. Ուսումնասիրվող նյութի շուրջ անցկացվող նախապատրաստական զրույցի 

ընթացքում ուսուցիչը կարող է օգտագործել ուսոմնական այլ առարկաների 

տվյալները նյութի վերաբերյալ ավելի պարզ պատկերացում տալու համար, 

որպեսզի դրանով հող ստեղծվի բուն նյութի համար։ 

2. Նյութի մշակման ժամանակ, երբ որոշակի բացատրություններ են տրվում  ուսուցչի 

և աշակերտների կողմից, փաստեր են բերվում արդեն անցած նյութերից, 

անցկացնում զուգահեռներ, համեմատություններ՝ միտքն ավելի պարզ, 

հասկացություններն ավելի մատչելի դարձնելու համար; Այդպիսի լրացուցիչ 

տեղեկություններ պետք է պահանջել նաև աշակերտներից պատասխանելու 

ժամանակ։ 

3. Ամփոփման ժամանակ լայնորեն կարելի է դիմել միջառարկայական կապերի 

օգտագործմանը`կատարելով հեռավոր կամ կողմնակի  էքսկուրսիաներ,որոնք 

թույլ են տալիս ազատ դատողություններ անել։ Միջառարկայական կապերի 

այսպիսի օգտագործումն ավելի շատ կատարվում է աշակերտների կողմից;1 

 

                 ՀԵՏԱԶՈՏՈՒԹՅԱՆ ՆՊԱՏԱԿԸ , ԱՐԴԻԱԿԱՆՈՒԹՅՈՒՆԸ 

     Հետազոտության նպատակն է նախանշել տեսական և գործնական այն 

մոտեցումներն  ու հնարները, որոնց կիրառմամբ հնարավոր է ապահովել 

միջառարկայական կապերը,  ցույց տալ, որ միջառարկայական կապերի ստեղծման 

միջոցով  աշակերտների մոտ կզարգանան քննադատական և ստեղծագործական 

կարողությունները, սովորողները կդրսևորեն ճանաչողական հետաքրքրություն, 

կհամագործակցեն ընկերների հետ, կզարգացնեն գեղագիտական ճաշակ: 

      Հանրակրթական պետական նոր չափորոշիչը և հայոց լեզվի առարկայական 

ծրագիրը սահմանում են  սովորողներին ներկայացվող որակական պահանջներն ու 

ակնկալվող վերջնարդյունքները,  հստակ  մատնանշում են միջառարկայական  

անհրաժեշտ կապերը, որոնք կարելի է ստեղծել հարակից և ոչ հարակից առարկաների 

միջև: 

1. Միջառարկայական կապերի հաստատումը դասավանդման 

գործընթացում 

 
 

Եթե միջառարկայական կապերը հեշտ ու տեղին, չափավոր ու նպատակային 

չօգտագործվեն, ակամա դրանք կարող են դասի պրոցեսի հիմնական մեխը դառնալ և 

դասի բուն նպատակը մղել երկրորդ պլանի վրա, դարձնել անկարևոր: Գիտելիքների 

ձեռքբերումը և կարողությունների ձևավորումը սերտորեն կապված են միմյանց 

հետ և մեկը մյուսի համար հիմք ու ելակետ է: Հետևաբար, երեխաներին շրջապատի 

աշխարհի մասին հնարավորին չափ բազմակողմանի ու ընդարձակ տեղեկություններ 

տալը, ուրիշ գիտելիքների հետ կապի մեջ դնելը, դրանք շրջանառության մեջ պա - 

հելը կարևոր ու վճռող նշանակություն ունի երեխաների աշխարհաճանաչողության 

համար: 

Այսօր հանրակրթական դպրոցի կարևորագույն հիմնախնդիրներից մեկն այն 

է, որ ուսուցումը լինի աշակերտակենտրոն, այսինքն` աշակերտը հանդես գա ոչ թե 

որպես օբյեկտ, այլ որպես սուբյեկտ: 

Ուսուցիչը տարբեր մեթոդներ գործադրելով, պետք է բարձրացնի աշակերտի 

գործունությունը դասերին, ոգևորի պասիվ երեխաներին: Նա պետք է աշակերտներին 

տրամաբանելու և ստեղծագործելու հնարավորություն տա: Այստեղ նրան օգնու - 

թյան են գալիս ուսուցման և արտաուսումնական աշխատանքների ընթացքում 

իրականացվող միջառարկայական կապերը: 

Ուսուցման գործընթացում միջառարկայական կապեր ստեղծելու հիմնահարցը 

նույնքան հին է, որքան բուն իսկ առարկայական ուսուցումը: Միջառարկայական 

կապերի մասին Յ.Ա. Կոմենսկին իր <<Մեծ դիդակտիկա>> աշխատությունում 

նշում է, որ ուսումնական առարկաների փոխկապակցված ուսուցումը երեխաներին 

սովորեցնում է բացահայտել ուսումնասիրվող առարկաների և երևույթների միջև 

եղած կապերը. «Ամեն ինչ ամրապնդել բանականության հիմունքներով նշանակում 

է ամեն ինչ սովորել՝ մատնացույց անելով պատճառները, այսինքն՝ ոչ միայն ցույց 

տալ, թե ինչպես է այս կամ այն բանը տեղի ունենում, այլ նաև ցույց տալ, թե ինչու դա 

այլ կերպ լինել չի կարող: Չէ՞ որ իմանալ որևէ բան նշանակում է իրը ճանաչել իր 

փոխկապակցվածության մեջ»: 

       Մանկավարժության մեջ միջառարկայական կապերի հիմնահարցին անդրա - 

դարձել են (Յ.Ա. Կոմենսկի, Հ. Պեստալոցի, Ֆ. Հերբարտ, Ա. Դիստերվեգ, Խ. Աբովյան 

և ուրիշներ) գերազանցապես ճանաչողական առումով` միջառարկայական կապերի 

իրականացումը համարելով ուսուցման բարելավման կարևոր միջոց: 

Մանկավարժագետներին զբաղեցրել է նաև միջառարկայական կապերի 

դասակարգման հարցը: 

Այսօր էլ միջառարկայական կապերի դասակարգման գործընթացում չկա 

միասնական մոտեցում, այսինքն` տեսաբան մանկավարժագետները տարբեր 

հիմունքներով են դասակարգում միջառարկայական կապերը: Միջառարկայական 

կապերը դասակարգելիս ոմանք (Մ.Ն. Սկատկին, Ն.Մ. Վերզալին, Պ.Գ. Կուլագին 

և ուրիշներ) հիմք են ընդունում ժամանակային գործոնը1: 

Ըստ ժամանակային գործոնի` լայն տարածում ունի միջառարկայական կապերի 

հետևյալ դասակարգումը` 

1. ուղեկցվող կամ հորիզոնական կապեր. պայմանավորված են երկու 

առարկաների համաժամանակյա տեղեկատվական նյութերով, 

2. նախորդող կամ ուղղահայաց կապեր. գործադրվում են ուսումնական 

տարվա համեմատաբար կարճ, բայց հաջորդական ժամանակաշրջաններում 

(քառորդներ, կիսամյակներ) երկու առարկաների տեղեկատվական նյութեր 

ուսումնասիրելիս, 

3. հեռանկարային կապեր. պայմանավորված են մի քանի առարկաների այնպիսի 

տեղեկատվական նյութով, որ գործում է առավել երկար ժամանակ` 1-3 տարի: 

       Միջառարկայական կապերի օգտագործումը հնարավորություն է տալիս միևնույն 

առարկայի կամ երևույթի, անձի և իրադրության մասին տարբեր առարկաներից: 

ձեռք բերված գիտելիքներն ու տեղեկությունները միավորել մեկ ընդհանուր 

համակարգի մեջ: 

    Դա օգնում է բացատրվող նյութի ճիշտ ու խոր յուրացմանը, անցածի ու 

անցնելիքի միջև տրամաբանական կապերի ստեղծմանը, ձեռք բերած գիտելիքների ու 

կարողությունների փոխանցմանն ու օգտագործմանը, որը հսկայական զարգացնող 

արժեք ունի երեխաների համար: 

       Միջառարկայական կապերի օգտագործումն իր որոշակի տեղը պետք է ունենա 

ուսումնական աշխատանքի ընդհանուր համակարգում և նույնիսկ յուրաքանչյուր 

առանձին նյութի ուսումնասիրության ընթացքում: Դասի ժամանակ կամ նյութի 

ուսումնասիրության ընթացքում միջառարկայական կապերը կարող են օգտագործվել 

երեք տարբեր պահերին` նայած անհրաժեշտությանը և նյութի բնույթին. 

1. Ուսումնասիրվող նյութի շուրջ անցկացվող նախապատրաստական զրույցի 

ընթացքում ուսուցիչը կարող է օգտագործել ուսումնական այլ առարկաների 

և այլ գիտությունների տվյալները նյութի վերաբերյալ ավելի պարզ 

պատկերացում տալու համար, որպեսզի դրանով իսկ հող ստեղծվի բուն 

նյութի յուրացման համար: 

2. Նյութի   մշակման   ժամանակ,   երբ   աշակերտների    ընթերցած   այս   կամ 

այն հատվածի շուրջ որոշակի բացատրություններ են տրվում ուսուցչի և 

աշակերտների կողմից, կարելի է համանման փաստեր բերել նաև արդեն 

անցած նյութերից, համեմատություններ, հակադրություններ ու զուգահեռներ 

անցկացնել` միտքն ավելի պարզ, գաղափարներն ու հասկացություններն 

ավելի մատչելի դարձնելու համար: 

Այսպիսի օժանդակ կամ լրացուցիչ փաստարկումներ աշակերտներից պետք 

է պահանջել նաև նրանց. 

1. Պատասխանելու ժամանակ, որը շատ կարևոր է ոչ միայն նյութը խոր 

յուրացնելու, այլև ինքնուրույն եզրակացությունների հանգելու կարողություն 

մշակելու տեսակետից: 

2. Ամփոփման ժամանակ լայնորեն կարելի է դիմել միջառարկայական կա - 

պերի օգտագործմանը` կատարելով հեռավոր կամ կողմնակի էքսկուրսիաներ, 

որոնք թույլ են տալիս ազատ դատողություններ անել` առանց հիմնականից 

շեղվելու, որովհետև այդ դեպքում ընդհանուրը նկատի ունենք և ոչ թե կոնկրետ 

նյութը: Միջառարկայական կապերի այսպիսի օգտագործումն ավելի շատ 

աշակերտների կողմից է կատարվում: 

2. Հայոց լեզվի դասաժամին իրականացվող  միջառարկայական կապերը 

 
 

Այսօր դժվար է պատկերացնել աշակերտների բազմակողմանի զարգացման 

ու համակողմանի դաստիարակության իրականացումն առանց միջառարկայական 

կապերի օգտագործման, առանց երեխաների հետաքրքրությունների բարձրացման: 

Այն ամենից շատ ու ամենից արդյունավետ ձևով կարելի է իրականացնել հայոց լեզվի 

դասերին, հայոց լեզվի միջոցով, հայոց լեզվի միջնորդությամբ: 

Միջառարկայական կապի ապահովումը ժամանակակից ուսուցման հիմնա - 

կան պահանջներից մեկն է, որ փոխադարձաբար նպաստում է տարբեր առարկաների 

ուսուցման որակի և արդյունավետության բարձրացմանը: Լեզուն ոչ միայն դպրոցում 

դասավանդվող առարկաներից մեկն է, այլև մյուս բոլոր առարկաները սովորելու 

միջոց: 

Լեզվի ուսուցումը ենթադրում է ոչ միայն լեզվական կանոնների յուրացում, 

այլև բառապաշարի հաստատում, ճիշտ և գրագետ խոսք կառուցելու հմտությունների 

մշակում ու զարգացում: Միջառարկայական կապերի ապահովումը առավել ցայ - 

տուն կերպով դրսևորվում է հայոց լեզվի և գրականության ուսուցման ընթացքում: 

Այն ամենից առաջ ենթադրում է հետևյալը. մի կողմից լեզվի դասերին լեզվական 

երևույթները, հասկացությունները բացատրելու համար օգտվել անցած գրական 

երկերի ընձեռած հնարավորություններից, լեզվական նյութը բացատրել աշակերտին 

արդեն ծանոթ գրական երկերի օրինակների, կենդանի խոսքի վրա, մյուս կող - 

մից գրականության դասերին անհրաժեշտության դեպքում հատուկ ուշադրություն 

դարձնել լեզվական այն հարցերին, որոնք աշակերտներն արդեն սովորել են կամ 

սովորում են լեզվի դասերին: Լեզվի և գրականության միջառարկայական կապն ունի 

երկկողմանի բնույթ՝ լեզու-գրականություն և գրականություն-լեզու: 

         Հայոց լեզվի դասերին միջառարկայական կապերը մշտապես դրսևորվում են 

բառային աշխատանքի՝  անծանոթ բառերի բացատրության ժամանակ: Հաճախ 

աշխարհագրական, պատմական և մյուս այլ առարկաներին վերաբերող անծանոթ 

բառերի ու հասկացությունների բացատրության  ժամանակ օգնում են այդ 

առարկաներից սովորողների ունեցած գիտելիքները: Օրինակ՝  6 - րդ դասարանում բրիչ 

բառի բացատրության ժամանակ ապահովվում է հայոց լեզվի և տեխնոլգիայի կապն 

այնքանով , որ աշխատանքային գործիքներն ուսումնասիրելիս աշակերտներն արդեն 

ծանոթացել են այդ գործիքին և հիշեցին, որ այն նախատեսված է հողը փխրեցնելու և 

մշակելու համար, իսկ գոգավորություն , գետաբերան, մակընթացություն  բառերի     

բառակազմական  վերուծության ժամանակ   նրանք բացատրում են այդ բառերի 

իմաստները, քանի որ  այդ տերմիններին ծանոթացել են <<Բնություն >> առարկայի 

դասաժամերին: 

       Նմանօրինակ բացատրությունները մի կողմից նպաստում են լեզվական նյութի 

հեշտ ու ճիշտ ընկալմանը, մյուս կողմից հարստացնում են սովորողների  

բառապաշարը, հնարավորություն տալիս խուսափելու սխալներից: 

     Որպեսզի  ուսուցման  գործընթացը արդյունավետ լինի,  ուսուցիչը պետք է 

կարողանա գրավել աշակերտների ուշադրությունը: Դասի ժամանակ ուսուցանվող 

լեզվական նյութը կապելով մյուս առարկաների հետ՝  նա պետք է ամեն ինչ անի, 

որպեսզի դասաժամն  ավելի հետաքրքիր  ու բազմաբովանդակ դառնա: Այդ դեպքում 

աշակերտները լսում են ավելի ուշադիր և հետաքրքրված, մասնակցում դասին , իրենք 

էլ փորձում են գտնել թեմայի կապը  մյուս առարկաների միջև , կարևորում են 

սովորածի կիրառությունը: 

Պատմության ու մայրենի լեզվի միջառարկայական կապերի ապահովման 

հիմնական նպատակներն են՝   

 ընկալել  տեքստում  ներկայացվող դեպքերի, իրողությունների ժամանակաշրջանը,  

սովորողների մեջ ճիշտ ձևավորել  ժամանակի ըմբռնումը, 

 ճիշտ բացատրել ու ընկալել լեզվական նյութին առնչվող պատմական բնույթի 

տեքստերն ու արտահայտությունները, բացահայտել դրանց իմաստը պատմական 

տեղեկությունների միջոցով։ 

Հաճախ ուսուցողական և դաստիարակչական նպատակով կիրառվում են նաև 

լեզվական նյութին  համապատասխան նկարներ, երգեր, որոնք կարևոր ու 

անփոխարինելի միջոցներ են  սովորողների գեղագիտական ճաշակի ձևավորման, 

ինչպես նաև դասն ավելի հաճելի ու տպավորիչ դարձնելու համար: 

Նկարների դիտման, ընկալման ու գեղագիտական հաճույք ստանալու ձևերն ու 

եղանակները երեխաներին պետք է սովորեցնի ուսուցիչը՝ ուսումնական նյութի  թեման 

կապելով նկարում արտացոլված գույների ու բովանդակության հետ։ Կարելի է 

հանձնարարել նկարել  բնապատկերը կամ որևէ այլ երևույթ, որը նկարագրված է 

ուսումնասիրվող նյութի մեջ։ Այս դեպքում աշակերտը  պետք է կարողանա  բառային 

պատկերացումները  մտովի վերածել  իրական-առարկայական պատկերացումների։ 

Սա բազմաստիճան  մտավոր գործողություն է, որը մեծապես նպաստում է երեխայի 

երևակայության և ստեղծագործական կարողությունների զարգացմանը; Շատ հաճախ 

լեզվական նյութն ավելի հեշտ  է ընկալվում, երբ այն բացատրում կամ ամրապնդում ենք  

որևէ  նկարի օգնությամբ։  Լեզվական աշխատանքը կատարվում է  նկարի շուրջ, և  

աշակերտները լեզվական գիտելիքներ ստանալուն  զուգահեռ կարող  են  իմանալ նաև 

այլ  տեղեկություններ կերպարվեստի նշանավոր գործիչների մասին։ 

Մայրենի լեզվի դասերին  շատ կարևոր է նաև  երգի ու երաժշտության դերը։ 

Լեզվական նյութի ուսումնասիրությունից  հետո՝ որպես նյութի բազմակողմանի 

ուսումնասիրման ամփոփում,  միանգամայն հնարավոր պետք է համարել նաև  թեմայի  

ուսուցման ընթացքում հանդիպած բանաստեղծության  հիման վրա գրված երգի 

օգտագործումը   կամ  տեքստին վերաբերող երաժշտության  ունկնդրումը։   

Ուսոմնական աշխատանքի այս  ձևը   հնարավորություն է տալիս  աշակերտներին  

ուսուցանվող նյութը  ընկալել  հեշտությամբ ու հաճույքով,   յուրացնել այն ավելի լավ ու 

կայուն։  

Հայոց լեզվի դասերին անհրաժեշտ է ապահովել միջառարկայական կապերը նաև 

այլ առարկաների ու բնագավառների հետ; Դրանք են, օրինակ,  բնագիտությունը, 

աշխարհագրությունը,տեխնոլոգիան, խոսքարվեստը, թատերական արվեստի 

տարրերը, ճարտարապետության և քանդակագործության տարրերը։ Դրանց կիրառումը 

խորապես նպաստում է սովորողների ճանաչողական ունակությունների ձևավորմանն  

ու  զարգացմանը։  

   6-րդ դասարանում  <<Դարձվածք>>  թեմայի ուսուցումն ավելի հետաքրքիր ու 

ճանաչողական դարձնելու, ինչպես նաև աշակերտների ուշադրությունը գրավելու  

նպատակով որոշ դարձվածքների իմաստը ճիշտ հասկանալու համար  ներկայացնում  

եմ դրանց առաջացման պատմությունը և ծանոթացնում  թևավոր դարձած խոսքերին, 

արտահայտություններին առնչվող արվեստի տարբեր բնագավառներում արտացոլված 

նմուշներին / նկար, քանդակ, երգ/: 

                                                 

 

Աքիլլեսյան գարշապար 

 Նշանավոր հերոսին դեռ մանուկ ժամանակից 

կանխատեսված էր, որ նա ապրելու է երկար, բայց 

անփառունակ կյանք, կամ նա պետք է հերոսաբար 

մահանա Տրոյայի պատերի մոտ։ Նրա մայրը չէր 

ցանկանում, որ իր որդին այդքան շուտ մահանար, 

և որոշում է նրան դարձնել անխոցելի։ Դրա համար, 

երբ որդին ծնվում է, մայրը սուզում է նրան Ստիքս 

գետի սուրբ ջրերը։ Ընդ որում նա պահում էր Աքիլլեսին գարշապարից։ Այժմ Աքիլլեսին 

չէին կարող վնասել, բայց գարշապարը, որին չի կպել Ստիքսի կախարդական ջուրը, 

մնաց խոցելի։ Շատ տարիներ հետո Աքիլլեսը հույների հետ հարձակվում է Տրոյայի 

վրա։ Մարտերից մեկի ժամանակ Ապոլոն աստվածը (որին ավելի վաղ վիրավորել էր 

Աքիլլեսը) Պարիսի նետը ուղարկեց Աքիլլեսի գարշապարի վրա։ Չնայած նրան, որ 

վերքը շատ փոքր էր, մահացու էր։ 

«Աքիլլեսյան գարշապար» արտահայտությունը օգտագործում են ինչ-որ մեկի թույլ, 

«ցավոտ» կողմը նշելու համար։ Այդ կողմը կարող է լինել ինչպես ֆիզիկական, այդպես 

էլ բարոյական։ 

 

Դամոկլյան սուր 

 Սիրակուզյան բռնակալ Դիոնիսոս Մեծը 

(մ.թ.ա.5-րդ դար) առաջարկում է մեկ օրով իր գահը 

հանձնել իր ֆավորիտ Դամոկլեսին, ով Դիոնիսոսին 

համարում էր ամենաերջանիկ մահկանացուն։ 

Բռնակալի հրամանով նրան արքայավայել հագցնում 

են, օծում անուշահոտ յուղով ու նստեցնում գահին։ Նրա շուրջը բոլորը հնազանդվում 

էին՝ կատարելով յուրաքանչյուր հրաման։ Խնջույքի թեժ պահին Դամոկլեսը հանկարծ 

գլխավերևում տեսնում է ձիու մազից կախված առանց պատյանի մի սուր և հասկանում 

բարօրության պատրանքայնությունը։ Այդպես Դիոնիսոսը Դամոկլեսին ցույց տվեց, որ 

բռնակալը միշտ ապրում է մահվան եզրին։ 

Արտահայտությունը դարձել է թևավոր և փոխաբերական իմաստով գործածվելիս 

նշանակում է թվացյալ բարեկեցության պայմաններում մեկի գլխին կախված մշտական 

սպառնալիք։ 

   Աշակերտների մոտ հետաքրքրություն  կառաջանա, և նրանք ինքնուրույն կփորձեն 

գտնել  այլ դարձվածքներ՝ հետաքրքիր մեկնաբանություններով ու նկարներով ։ Հին 

հունական առասպելներից և լեգենդներից սկիզբ առած թևավոր խոսքերը 

ուսումնասիրելուց  հետո հանձնարարվում է բառարանի  օգնությամբ բացատրել    մի 

շարք դարձվածքների իմաստները   և փորձել  դրանց իմաստն արտահայտել  

նկարներով։ 

Աշակերտները  այս ձևով  առավել ոգևորությամբ են սովորում, ներկայացնում 

առաջադրանքները, նույնիսկ թույլ սովորող աշակերտներն են ակտիվ մասնակցում 

դասին։ Յուրաքանչյուր աշակերտ իրեն դրսևորում է ազատ ու անկաշկանդ, հաճույքով 

կատարում է հանձնարարությունը իրեն հոգեհարազատ և հետաքրքրող առարկայի 

վերաբերյալ։ 

 

Անպոչ գդալ, աչքերին թոզ փչել, աչք-ունքը կտրել, բերանը ջուր առնել, դեմքը 

թթվեցնել, էշը ցեխից հանել, երկու քարի արանքում լինել,թևեր առնել, կրակի վրա յուղ 

լցնել, մատի փաթաթան դարձնել,մատերի արանքով նայել, քիթը քարին քսվել և այլն։ 

Այնուհետև  ցուցադրվում են նկարներ, որոնք արտահայտում են դարձվածքների  

իմաստներ, և աշակերտները կռահում են դրանք, բացատրում իմաստները 

Ամփոփելու նպատակով հանձնարարվում է առանձնացնել տարբեր 

բնագավառներին /գրականություն, պատմություն, աշխարհագրություն, բնության 

երևույթներ, կենդանաբանություն/  վերաբերող դարձվածքները և ավելացնել տրված 

շարքը. 

Արյունը երակներում սառչել, ձուկը ջրում բազար անել, կրակի կտոր, ավգյան 

ախոռ,  լուն ուխտ դարձնել, ինչպես ձուկը ջրոմ, ձախորդ Փանոս, ոսկի անձրև տեղալ, 

տրոյական ձի, Շամիրամի պարտեզ, բախտավոր աստղի տակ ծնվել, քամու բերած, 

քամու տարած, ամպերից իջնել, խելքից պատուհաս: 

Այս աշխատանքը նպաստում է սովորողների ճանաչողական կարողությունների  և 

սովորածը ճիշտ կիրառելու հմտությունների զարգացմանը;  Մի առարկան մյուսի հետ 

կապելով՝  դասն ավելի հետաքրքիր ու արդյունավետ է դառնում, աշխույժ, բարձր 

տրամադրությունն առաջացնում է ակտիվ ճանաչողական գործունեություն, 

ձանձրույթն ու անտարբերությունը չեն ճնշում աշակերտին։ 

     Հայտնի է նաև, որ աշակերտները դասը պատասխանելիս կամ բառերն առան - 

ձին թվարկելիս սովորաբար ճիշտ են արտասանում, սակայն կապակցված խոսքում, 

այլ բառերի հարևանությամբ թույլ են տալիս բազմաթիվ սխալներ, ճիշտ չեն 

արտասանում: Ճիշտ կլինի գեղարվեստական երկն անցնելիս ուսուցիչը պահանջի 

դուրս գրել ուղղագրական դժվարություն ունեցող բառերը, սովորել դրանք գործա - 

ծել նախադասության մեջ, ապա աչքի ընկնող չափով կպակասեն ուղղագրական 

սխալները3: 

       Ընթերցանության ժամանակ, հատկապես չափածո երկերի, լուրջ ուշադրություն 

պետք է դարձնել լեզվից սովորած այնպիսի մի նյութի, ինչպիսին հայերենի շեշտն է: 

Գրականության դասերին սերտորեն պետք է անցնել բառագիտությունը, պարզա - 

պես բառագիտության ուսուցումն անհնար է արդյունավետ կազմակերպել առանց 

գրականության դասերի: 

    Այստեղ է, որ աշակերտը պետք է սովորի բառի իմաստը, բազմիմաստությունը, 

ուղղակի և փոխաբերական իմաստը, նորարարություններն ու հնաբանություն - 

ները, սովորի տարբերակել գրական ու բարբառային բառերը, դարձվածքները, զգա 

հոմանիշների արտահայտչական արժեքը: 

Գրականության դասերին ուսուցիչը պետք է բավարարվի ոչ միայն բառի իմաստը 

տվյալ գործածության մեջ բացատրելով, այլև անդրադառնա այլ իմաստների, տարբեր 

իմաստներով գործածել տա նախադասության մեջ: 

    Միայն այդ կերպ է հնարավոր հարստացնել բառապաշարը, անծանոթ բառերը 

դարձնել աշակերտի սեփականությունը, բառերին կենդանություն տալ: 

   Չպետք է մտածել, թե լեզվի և գրականության միջառարկայական կապի 

ապահովումը նշանակում է գրականության դասի վերածում լեզվի դասի: Ո՛չ, 

գրականության դասն ունի իր խնդիրները, լեզվի դասն ունի իրենը: Լեզվի ժամերին 

բարդ նախադասու - թյուն անցնելիս շատ տեղին է գրական տեքստերից 

առանձնացնել, բերել օրինակներ, պարզել նրանց կառուցվածքը, կապակցության 

միջոցները, բարդ նախադասության կապի մեջ մտնող նախադասությունների կապն 

ու փոխհարաբերությունը: Նպատակահարմար է տնային աշխատանքներն էլ 

հանձնարարել գեղարվեստական գրականությունից կամ գրականության դասագրքից: 

     Առանց գրական տեքստի, առանց գրականության դասերի դժվար կլինի ուսու - 

ցանել ուղղակի խոսքի փոխակերպումը անուղղակիի կամ հակառակը: Դժվար է 

նաև ուսուցանել հայերենի կետադրությունը: 

Արտահայտիչ ընթերցանության, արտասանության, ուղղախոսության համար 

անհրաժեշտ է կետադրական կանոնների իմացություն: Վերջում պետք է նշել, որ 

լեզվի բոլոր բաժինների ուսուցման ժամանակ հենվում ենք գրական օրինակների, 

նախադասությունների վրա և գրականության նյութն ուսումնասիրելիս օգտվում 

ենք լեզվական կանոնների ամբողջությունից: 

Մի խոսքով այս առարկաներն անբաժանելի են և ճիշտ է, որ դասավանդում 

է նույն ուսուցիչը: 

ԵԶՐԱԿԱՑՈՒԹՅՈՒՆ 

   Ամփոփելով թեմայի հետ կապված  տեսական  և գործնական մոտեցումները՝ 

կարելի է եզրակացնել, որ միջառարկայական կապերը հնարավորություն են տալիս  

ստեղծել պայմաններ՝ դասավանդման ընթացքում աշակերտների կողմից 

բազմաբաղադրիչ գիտելիքներ ձեռք բերելու  համար: Ուսուցման այս 

ռազմավարությունը   հնարավորություն է ստեղծում  առարկաների միջև առկա 

կապերի կիրառմամբ  հաղորդակցվել գիտության և կյանքի տարբեր բնագավառների 

զանազան երևույթներին, պատճառահետևանքային կապերին և 

օրինաչափություններին:  Այդ ճանապարհով աշակերտները  աստիճանաբար 

վարժվում են  ինքնուրույն աշխատանքին, որը կարևոր ուղենիշ է դառնալու ուսուցման,  

կատարելագործման ու բազմակողմանի զարգացման համար: Հայոց լեզվի դասերին, 

ստեղծելով միջառարկայական կապեր պատմության, մշակույթի, աշխարհագրության, 

գրականության, կերպարվեստի, երաժշտության հետ, օգնում ենք աշակերտներին  

ավելի հեշտ ընկալել թեման, զարգացնել ստեղծագործական  ու քննադատական 

կարողությունները,  կառուցել ճիշտ ու գրագետ բանավոր և գրավոր խոսք,  վերլուծել 

տարբեր բնույթի տեքստեր, ըմբռնել դրանց հիմնական գաղափարը:  Տարբեր 

առարկաների ինտեգրումը հնարավորություն է տալիս աշակերտներին ընդլայնել 

հետաքրքրությունների շրջանակը այդ առարկաների նկատմամբ: Անգամ թույլ սովորող 

աշակերտներից շատերի մոտ է առաջանում աշխատելու,  համագործակցելու, 

ուրիշներից հետ չմնալու ցանկություն, բարձրանում է յուրաքանչյուրի  

պատասխանատվության զգացումը, և արդյունքում սովորողները ձեռք են բերում 

գիտելիքներ և դրանք տեղին կիրառելու հմտություններ:   Նման աշխատանքային ձևերը 

շարժում են աշակերտների հետաքրքրությունը  ու նրանց մղում որոնողական 

աշխատանքի, հմտացնում նաև  ներկայի ու ապագայի համար կարևորություն ունեցող  

կենսաձևի մեջ, այն է՝ ինչպես սովորել: Սովորելու ընթացքում  աշակերտները 

ձևավորում են  իրողությունները քննադատաբար և բազմակողմանի  ուսումնասիրելու, 

վերլուծելու, ստեղծագործական նոր մոտեցումներ կիրառելու  ոնակությոններ: Նրանք 

ճանաչում են իմացածի և չիմացածի սահմանները , ինքնակազմակերպվում են, և 

արդյոնքում  նրանց մոտ ձևավորվում  է  սովորել սովորելու կարողունակությունը:

Օգտագործված գրականության ցանկ 

